
Burka

Jakes Lafitte - Ingeniaria

Berriz ere polemikak sortu ditu Frantziako Estatuan burka, txador edo haik deitu belo musulman horrek. 1990. urtean hasi zen eztabaida, eskuin muturreko eskola buruzagi batek beloa soinean zuen neska bat kanporatu zuelarik; burkaren kontrako erasoa, aldiz, diputatu komunista batengandik heldu zen oraingoan. Hots, Frantziako laikotasunaren (edo sasi-laikotasunaren) defentsan aritzeko ados daude Frantziako alderdi guztiak. Musulmanentzat penagarri da muturren bien arteko politikariek legeztatu izana eskoletan beloaren debekatzeko. 

Laikotasunarekin ados nagoela aitortzen dut, estatu eta fedearen gauzak banandu behar baititugu, munduko errealitatea eta heriotzaren ondokoari buruzko espekulazio metafisikoak ez baititugu nahastu behar. Baina ez dut ulertzen zergatik laikotasunaren izenean erlijioaren gauzetan Frantziako Estatuak gero eta gehiago sartu nahi duen. Aldiz, eskoletan, ala leku publiko guztietan erlijioaren proselitismoan ala propagandan aritzetik debekatzea normala deritzot. Bestearen sinesmenak bakoitzak errespeta bitza, eta bakea iraunkorra izanen da. 

Oroitzen naizenez, bigarren mailako eskola laikoan nengoela, sartzearen egunean gure abizen eta beste datuen ondoan, fitxa batean gure erlijioa zein zen idatzi behar genuen. Ez zen hori gure barneko fedea ala gogoa espiatzeko, baizik eta eskolako buruzagitzak zenbat apez, iman, errabino ala artzain behar zituen jakiteko. Bide honetaz norberak nahi zuen erlijio heziketa izaten ahal zuen, eta bitartean erlijiorik gabekoak eskolako liburutegira edo ikasgelara joaten ziren. Dakidanez, ez zen nehor grinatzen, ez zen haserretzen ere ikusten zuelarik sotanadun apez katoliko bat, clergyman protestante bat, zuriz jantzitako iman bat eta bere buruan kipa zuen errabino bat. Matematika ikastera jiniko bere kongregazioaren arropa bereziaz jantzitako serora karmelita batzuk ere baziren. 

Ohargarria da erlijio ikurren aurkako lege berri horiek musulmanen kontra eginak direla. Naski kristauentzat gurutze handia lepoan ala papoko agertzea ez omen da zilegi, baina horren luzera zenbat zentimetroraino iritsi behar den ez dute legegileek oraindik erabaki... egun batez ebazten badute bederen. 

Baina, ongi pentsatuz gero, Frantzian emazte musulman bati kalean burkaz jantzia ibiltzea debekatzen bazaio, zergatik ez dituzte behartzen fraide, serora eta apaizak soingain herritarrez jantzita ibiltzera? Bistan da islamaren beldurra gero eta areago sartzen dela mendebaldekoen gogoetara, 2001eko irailaren 11ko atentatua gertatu zenetik bereziki. 

Zibilizazioen arteko talka aldian gaudela dioskute adituek. Ados nago, baina areago bigarren talka denboran gaudela gehituko nuke. 

Lehen talka XVI. mendetik XIX. mendera arte gertatu zen, kolonialismoaren aroan alegia, Europako nazio indartsuenak lurralde konkistatuen herriak beren irudira eratzera saiatu zirelarik. Bide batez edo bestez XX. mendean herri horiek guztiek burujabetasuna lortu ondoren, Europako kulturak sartuko zirela sinistu zuten askok. Europako menperatzaileen ekarpenetatik zerbait geldituko zelako asmoa nahiko sartua baitzen, eta naski horien artean laikotasuna. 

Independentzia erdietsi ondoren beren erroetara eta iturburuetara itzultzen ari dira herri ohi menperatuak (ahal diren neurrietan bertako hizkuntzak berreskuratu eta ofizializatu, beste gauza askoren artean). Berreskurapen hori estatu musulmanetan azkarrago dela ohar dezakegu, betidanik erlijioa, politika eta gizarte bizitza ez baitira banatzen ahal, Europan ala herri kristau askotan orokorki egiten den bezala. 

Haatik, herri musulmanetan erlijioa eta politika ez banatzeak ez du integrismoan sartu behar denik esan nahi. Horrek ematen dio, nire ustez, mendebaldeko gizarteari izua. Horregatik Frantziako Estatuan dauden emazte musulmanak nahi duten bezala jantzita ibil daitezen onartu (ez baimendu, ez toleratu) behar dute agintariek. Baimendu baztertu dut emakume musulmanak ala musulmana ez denak ez du-eta baimenik erregutu behar bere janzkerari buruz, tokiaren arabera lizuna ez bada behintzat. Toleratu ere alde batera jarri dut, zeren eta emakume musulmanaren eta musulmana ez denaren jantzi batzuk arbuiagarri daudela azpitik edo isilpean adieraz lezake. 

Haatik, intolerantzia Frantziako agintarietatik dator, «Errepublikaren Legearen» arabera ez dena zapuztu nahi dutelako, norberaren izaera eta askatasuna onartzen ez dutelako. 

Ez da horretarako Errepublika aitzakia bat, baina arrazoirik sakonena Frantziako jakobinismoaren betiko mamua dugu. Frantziaren hizkuntza batasunaren izenean mintzaira gutxituen kontra borrokatu behar zuen Estatuak (orain ere egiten du beste bide hipokrita eta ezkutatu batez). 

Beloaren aurkako legeak antzekorik ukan ditu Historian. Errusiako inperioaren denboretan Ekatarin II.ak debekatzen zien kosakoei bizarraren uztea. Viktoria erreginaren erreinupean debekatzen zien Eskoziako gizonei kilt deitu gonaren janztea. Aljeria Frantziaren menpean zegoelarik, trufatzen zen jende arrunta beloak tapaturik ibiltzen ziren emazte arabiarrez; herri honen askapen borrokaren aldian, aldiz, belo bakoitzaren azpian fellagah bat ibil zitekeela susmatzen zuten Frantziako Poliziak eta Armadak; beloaren aurkako borrokak beste itxura bat zuen, beraz, garai hartan. Frantz Fanon pentsalari martinikarrak ongi ikertu zuen beloaren fenomenoa eta Aljeria frantsesaren testuinguruan ekintza iraultzailetzat jo zuen, herriko emakumeen nortasun nazionala defendatzeko ekimena zitzaion. Tunisiak bere burujabetasuna lortu ondoren, emazteei beloaren janztea debekatu nahi izan zien Burgiba lehen presidenteak, herriaren «modernizatzeko» omen; baina porrot egin zuen, lege berri honetan emakumeek herri nortasunaren eta emazte arabiarren dotoretasunaren kontrako eraso bat ikusi zutelako. Gaur beloaren azpian Al Kaedaren mamua ikus dezakete Frantziako agintariek, baita emaztearen zapalkuntza, oraintsu Sarkozy jaunak adierazi zuenaren arabera. Baina nola jakin dezake zer familiatan emakumeei beloa ezartzen dioten ala berez janzten duten? Horretarako inkestak ala ikerketak egiten badituzte, familia musulman bakoitzaren etxekotasuna ala intimitatea ez ote dute bortxatuko? Emakumearen zapalkuntza aipatuz, hobe eginen luke Sarkozy jaunak senarrek ala lagunek jotako emazteak aldeztu. 

Beloaren debekatu nahian musulmanen nortasunari min egin nahi diote agintariek, eta hori oso ezkorra dakusat. Musulman integristei aitzakia gehiago ematea baizik ez dute eginen. 

